
Skýrsla stjórnar  

1. Rósaárið 2019 
Sumarið 2019 var okkur rósaáhugafólki hagstætt. Úr veðurfarsskýrslum Veðurstofunnar má 
lesa að sumarið var óvenju hlýtt og sólríkt á sunnan- og vestanverðu landinu. Þurrt var í þeim 
landshlutum fram eftir sumri en september varð óvenju blautur. Á Norður- og Austurlandi var 
svalara og úrkomusamara. Óvenju hlýtt var hér sunnanlands síðustu viku september og veður 
með besta móti. Meðalhiti allra sumarmánaða frá júní til september í Reykjavík var 11,0 stig. 
Það er 1,8 stigum yfir meðallagi áranna 1961 til 1990, en 0,6 stigum yfir meðallagi síðustu tíu 
ára. Meðalhiti sumarsins er í 5.sæti á lista 149 ára mælinga. Við gætum því átt von a mikilli 
blómgun á komandi sumri, ef vorið reynist hagstætt.  
Á Akureyri var meðalhiti sumarsins 9,9 stig, 0,9 stigum yfir meðallagi áranna 1961 til 1990 
en 0,2 stigum undir meðalhita síðustu tíu ára. Meðalhitinn þar raðast í 36.sæti á lista 139 ára 
mælinga! Þannig var óhagstæðara rósasumar fyrir norðan. 
 
Áhrifa rigningarsumarsins 2018 gætti þó í fyrra á blómgun ýmissa rósa sem viðkvæmar eru 
fyrir rigningum. Að vísu var ekki mikið um kal að vorinu eins og eftir kalda votviðrasumarið 
2013 en hinir gulblómstrandi þyrnirósablendingar kenndir við harisonii-rósir og 
ígulrósablendingurinn 'Agnes' blómstruðu lítið sem ekkert sumarið 2019. Reynsla okkar eftir 
þessi tvö rigningarsumur 2013 og 2018 hefur án efa haft áhrif á mat okkar á frammistöðu 
þessara og e.t.v. fleiri rósa í framtíðinni. Við sjáum m.a. af þessu að það er ekki bara 
vetrarkuldi eða rysjótt veðurfar að vori sem ræður kali, lifun eða skemmdum á brumum í 
einstökum árum heldur líka einnig veðurfarið árið á undan. Þetta er eitt af því sem mótar 
skilyrðin fyrir rósarækt hér á landi 
 

2. Fundir og félagsstarf 
 
Aðalfundur rósaklúbbsins 2019 var haldinn 21. febrúar í fyrra og þá voru endurkjörin til 
stjórnarsetu, Vilhjálmur Lúðvíksson, Eggert Aðalsteinsson og Ásta Þorleifsdóttir en Íris 
Vilbergsdóttir og Hulda Guðmundsdóttir voru áður kjörnar til tveggja ára.  
 
Skráðir félagar í Rósaklúbbi Garðyrkjufélagsins um nýliðin áramót voru 360 og hafði þá 
fjölgað aftur um 13 frá árinu áður og hafa aldrei verið fleiri. Breytingar innan ársins eru þó 
alltaf nokkrar. 



Stjórnarfundir. Stjórnin hélt 4 fundi á síðastliðnu ári og auk þess smáráðstefnu um 
frammistöðumatið þann 15. janúar sl. Sumir fundanna  hafa verið haldnir með áhugsömum 
félögum til ráðgjafar, m.a. til að leita hugmynda um áherslur í starfi félagsins, ekki síst um 
stefnu og val rósa í innkaupum fyrir félagsmenn. 
 
Fræðslufundir. Á fræðslufundum hefur áherslan verið að fá klúbbfélaga til að segja frá 
reynslu sinni af rósrækt og heyra m.a. í félögum sem stunda hana á stöðum úti á landi. Var 
einstaklega fróðlegt að heyra frásagnir þeirra á árinu.   
Á haustfundi í október var farið í undirstöðuatriði rósaræktar á kvöldfundi og næsta laugardag 
á eftir var boðið upp á námskeið í haustklippingum í rósagarðinum í Laugardal.  
 
Rósagarðurinn í Meltungu.  Lokið var útplöntun rósa í rósagarðinn í Meltungu sem nú 
byggir á þremur afmörkuðum söfnum rósa, þ.e. norrænu safni, kanadísku safni og þriðja af 
blönduðum uppruna, m.a.14 m löngu beði helgað enskum rósum (Austin-rósum). 
Garðyrkjustjórinn í  Kópavogi, Friðrik Baldursson, lét gera myndarlegt átak í frágangi stíga 
og hellulögn með rósamynstri á torgi í miðju garðsins. Þar er komið fyrir garðbekkjum og 
skjólgirðingum ásamt yfirlitskorti með nöfnum allra rósayrkja sem komin eru í garðinn. Var 
garðurinn svo sýndur í tengslum við fjölmennan aðalfund Skógræktarfélags Íslands sem fram 
fór um mánaðamótin ágúst- september. Skömmu áður hafði félögum í Rósaklúbbnum boðist 
tækifæri til að skoða garðinn. Rósirnar skörtuðu miklu blómskrúði í öllum þrem hlutum 
garðsins og verður fróðlegt að sjá hvernig þær standa sig að liðnum þessum vetri. Reyndar var 
gengið vel frá viðkvæmari yrkjunum með skjólneti fyrir veturinn. Er það e.k. tilraun með 
aðferð við að skýla rósum. 
 
Rósir ársins 2019. Rósir ársins voru kjörnar á félagsfundi klúbbsins í nóvember. Kosnar voru  
'Katrín Viðar' meðal íslenskra rósa og kanadíska Explorer-rósin 'Marie Victorin' í hópi 
þeirra innfluttu sem reynsla er komin á. 
 
Ljósmyndakeppnin.  Það bárust framlög frá 15 félögum sem sendu inn alls 70 myndir í 
Ljósmyndakeppni Rósaklúbbsins. Er það mat okkar að myndirnar og tæknin sem notuð er við 
myndtökur hafi stórbatnað, hugsanlega fyrir áhrif af fyrirmyndum frá vinningsmyndum úr 
fyrri ljósmyndakeppnum klúbbsins. 
Verður fjallað nánar um hana hér á fundinum á eftir og hvað má læra af keppninni. Til álita 
kæmi bjóða til sérhæfðs námskeiðs í myndatöku af blómum síðar á þessu ári. 
Þriggja manna dómnefnd mat myndirnar. Var hún skipuð þeim Birni Hjaltasyni 
áhugaljósmyndara, Björgu Guðbrandsdóttur, ljósmyndara og Roar Aagestad rafiðnfræðingi og 
áhugaljósmyndara.  
Vinningshafar í ljósmyndakeppninni voru: 

 Katrín Sigurðardóttir í flokknum  Heimagarðar fyrir mynd af rósinnni 'Bonica 82'. 
 Katrín Sigurðardóttir í flokknum Ræktun í blómapottum og kerum fyrir mynd af 

Austin-rósinni 'The Lark Ascending'. 
 Þórunn Bergsdóttir í flokknum Sumarbústaðalandið fyrir mynd af rósinni 'Paul's 

Scarlet Climber'. 



 Júlíana Gísladóttir í flokknum  Afskornar rósaskreytingar í vasa fyrir mynd af 
blómaskreytingu með rósinni 'Prairie Joy' í fallegum blómavasa.  
 

Norræna rósahelgin. Norræna rósahelgin 2020 verður haldin í Kalmar, Svíþjóð í lok 
júnímánaðar og var opnað fyrir skráningu fyrir árslok 2019. Horfur eru á góðri þátttöku félaga 
í Rósaklúbbnum. Fyrirséð er að þá mun Rósaklúbburinn að taka við keflinu í annað sinn og 
gegna gestgjafahlutverki á Norrænu rósahelginni árið 2022. Stjórnin hefur samþykkt fyrir 
hönd klúbbsins að taka þessu og hóf þegar á s.l. sumri undirbúning að því m.a. með skoðun á 
görðum sem kæmu til álita að sýna og skipulagningu helgarinnar. Ásta Þorleifsdóttir leiðir 
það starf. 
  
Sáning rósafræja frá Rick Durand. Haustið 2018 sendi kanadíski ræktunarmaðurinn Rick 
Durand 60 gerðir fræja af trjám og runnum í kjölfar heimsóknar hans og fyrirlesturs sem hann 
flutti í Garðyrkjufélaginu í byrjun september það ár um ræktun harðgerðra tegunda í Kanada. 
Þar af voru 18 gerðir fræja af rósum. Rósafræinu fylgdu leiðbeiningar um forörvun fræsins. 
Allmargir klúbbmeðlimir pöntuðu rósafræ og strax í byrjun árs 2019 fóru að berast mjög 
skemmtilegar fréttir um árangur af sáningu rósafræjanna. Kom á óvart hversu fljótt fræið af 
sumum rósunum fór að spíra og blómstra og eins margbreytileikinn í litum og lögun 
blómanna sem sprungu út sem og vaxtarþróttur margra þessara smáu fræplantna. Skiptust 
félagar á myndum og upplýsingum um útkomuna og áttu fund til að bera saman útkomuna á 
fallegu kvöldi í ágústmánuði í heimagarði formannsins. Afráðið var að hafa samráð um að 
fylgjast með þrifum þessara snemmblómstrandi sáðrósa og vita hvort út úr þeim kæmu nýjar 
og áhugverðar arfgerðir sem stæðust íslenskar aðstæður. Hugsanlega mætti að loknum 
prófunum taka slíkar rósir inn í safn íslenskra rósa með tilheyrandi formlegum nafngiftum og 
skráningu í sögu klúbbsins. Ef þær þættu áhugaverðar gætu þær svo komist í fjölgun hjá 
innlendum garðplöntustöðvum.  
 
Í lok ársins 2019 barst svo önnur sending af fræi frá Rick Durand með 10 arfgerðum rósa. Þau 
fræ eru enn er í forörvun en þó aðeins farin að láta á sér kræla. Verður spennandi að sjá með 
vorinu hvað út úr því kemur.   
 
Rósapantanir  2019 Af rósapöntunum ársins er það að segja að 46 félagar pöntuðu rósir og 
fengu afhentar 284 rósir af 41 arfgerð frá Rosenposten og 76 rósir af  5 arfgerðum frá 
Blomqvist Plantskola. Alls munu reikningar Garðyrkjufélagsins til kaupenda rósanna hafa 
hljóðað upp á tæplega 1,1 m.kr. að meðtöldum virðisaukaskatti. Mun færri arfgerðir (yrki) 
rósa fengust þó afhentar en pantaðar voru. 
 
Fjárhagsleg áhrif Rósaklúbbsins innan Garðyrkjufélagsins eru allnokkur og hafði ég vonast 
til að geta gert grein fyrir þeim hér, bæði kostnaði og tekjum, en því miður leyfir bókhald 
félagsins ekki ennþá að gera það gagnsætt. Ég er að vonast til að það breytist í framtíðinni. 
Augljóst er að það er mikilvægt m.a. þegar við þurfum að bera kostnað af og fjármagna 
gestgjafahlutverk okkar á Norrænu rósahelginni árið 2022. 
 



3. Nýtt "frammistöðumat" rósa á Íslandi í stað "harðgerðismats" 
Eins og við sögðum á síðasta aðalfundi erum við alltaf að læra á það hvaða rósir standa sig í 
því breytilega tíðarfari sem við búum við. Sumar rósir standa sig betur en við gerðum ráð fyrir 
en aðrar sýna sig viðkvæmari en við áttum von á. Það síðara á t.d. við um margar þyrnirósir, 
gallarósir og jómfrúrósir sem við áður töldum nokkuð harðgerðar. Þetta mál hefur verið 
mikilvægt verkefni klúbbsins að undanförnu hefur verið í höndum Eggerts Aðalsteinssonar að 
safna upplýsingum um reynslu félaga. Hefur töluverður hópur félaganna brugðist vel við. 
Nýlega höfðum við e.k. smáráðstefnum meðal þeirra sem svöruðu fyrirspurnum Eggerts. 
Bjuggum við til lista yfir rósir sem félagar höfðu tilnefnt og einhver reynsla er komin á og á 
ráðstefnunni gáfum við þeim einkunnir fyrir "frammistöðu" í okkar breytilega umhverfi 
byggt á reynslu félaganna. 
Þetta er í raun mikilvægur hluti endurskoðunar á gamla harðgerðislista klúbbsins fyrir rósir 
sem lengi var á heimsíðu klúbbsins. Eggert mun kynna bráðabirgðaniðurstöðurnar hér á 
aðalfundinum. Ætlunin er svo að sannreyna á komandi sumri matið á ýmsum rósum sem hafa 
verið fremur stuttan tíma í ræktun hjá okkur og taka myndir sem sannreyna matið á 
frammistöðu þeirra. Næsta haust eða vetur verður svo hægt að gefa út á vegum klúbbsins nýtt 
"frammistöðumat" í staðinn fyrir "harðgerðismatið" sem klúbburinn gaf út árið 2010 og 
margir nýttu sér á árunum þar á eftir.   
 

4. Heimasíða Rósaklúbbsins 
Ekki hefur enn tekist að koma heimsíðu klúbbsins í viðunandi form þrátt fyrir ætlun í þá átt og 
að veftréð fyrir klúbbinn hafi verið undirbúið fyrir um ári síðan. Bæði varð umtalsverð 
seinkun á frágangi á vefsíðu félagsins sjálfs eftir að skipt var um vefhönnuð en einnig tók 
langan tíma að fá aðgang klúbbsins að henni. Var þá komið sumar og aðrar annir tóku við. 
Loks hefur lítill tími verið til hjá stjórnamönnum að undanförnu til að læra að komast inn á 
heimsíðu GÍ til að færa efni undir hlekki og felliglugga sem klúbburinn hefur til ráðstöfunar. 
Á umliðnum haust- og vetrardögum hafa önnur verkefni varðandi rósapantanir og afgreiðslu 
þeirra, söfnun ræktunarreynslu frá klúbbfélögum, og endurskoðun harðgerðis- eða 
frammistöðulistans fyrir rósir á Íslandi tekið mikinn tíma stjórnarmanna. Fundur var með 
formanni Garðyrkjufélagsins og vefhönnuði félagsins í síðustu viku og standa vonir til að úr 
þessu rætist á næstunni. Við treystum á kunnáttu Huldu Guðmundsdóttur að koma þessu í lag 
fyrir okkar hönd. 
 

5. Þakkir formanns 
Ég vil að lokum þakka mjög gott og gefandi samstarf innan stjórnar og við skrifstofu félagsins 
á liðnu ári og vona að félagar telji klúbbgjaldi sínu vel varið í félagsstarfið sem boðið er uppá. 
Ég leyfi mér að vona að fjölgun félaga í klúbbnum beri vott um það. 

__________________________ 


